

NON ÉRGA-LA VISTA

Sedúceme ese teu resplandor violáceo

metamorfose dunha antiga coita

froito dun lonxano pranto polo que aínda lagrimexas.

Sedúceme ese teu perfume gorentoso

metamorfose desa antiga coita

froito dese lonxano pranto polo que aínda lagrimexas.

Aflíxeme ese teu rebaixarte

mirando ó chan coma se non foras digna de nada

nin das raiolas do sol morno

nin do prateado metal da fría lúa.

Aflíxeme que búsque-la humidade

e o frío das subterráneas moradas, desas

que nin os astros penetran

e a pedra fría trancada no seu eterno loito.

Abráiame que medres soa e esplendorosa

nesa vella silveira por propia vontade

nacida da terra preñada do ar

inchada da semente do Bóreas

nacida da morte.

Abráiame que leves aquel loito alleo

que ninguén chorou con bágoas de lume 

con tristura eterna

podremia

na terra da morte.

lene e esmorecida

non érga-la vista... 


